
Jee nkachiꞌ tuku ka̱ꞌ Jesús: ―Koto nániꞌvɨꞌ iniꞌ ánímaꞌ 
rán, chisaꞌ ya̱ ya kúneí iniꞌ rán Ndiosíꞌ jee suni íyó kuneí 
iniꞌ rán nuꞌuꞌ. Chi nu̱u̱nꞌ nééꞌ Tátáꞌ ni̱ꞌ jee íyó kue̱ꞌe̱ꞌ víꞌí 
nu̱u̱nꞌ íyó kuneeꞌ ñɨvɨ. Jee retánꞌ ntu̱ví íyó, jee nsáꞌ 
kachiꞌ ni̱ꞌ maa sukuán nu̱u̱nꞌ rán. 



Jee saáva kɨ̱ꞌɨ̱nꞌ ni̱ꞌ saꞌá túꞌva ni̱ꞌ nu̱u̱nꞌ kuneeꞌ rán. Jee 
sáá kɨ̱ꞌɨ̱nꞌ ni̱ꞌ jee saꞌá túꞌva ni̱ꞌ nu̱u̱nꞌ kuneeꞌ rán, jee kiji 
tuku ni̱ꞌ, jee kinake̱ꞌen ni̱ꞌ ránoꞌó, sáva suni kuneeꞌ rán 
nu̱u̱nꞌ kuneeꞌ ni̱ꞌ. 



Nuꞌuꞌ Juan, ya̱ kúvi ni̱ꞌ ñanitáꞌán-órán. Jee jie̱ꞌe̱ꞌ ya̱ 
yɨ́ꞌɨ́-ó nu̱u̱nꞌ Cristo, ɨɨn nuún ni nkáá nóꞌo ni̱ꞌ jín 
ránoꞌó tu̱nóꞌó sáꞌá kíni ñɨvɨ yó, jee ɨɨn 

nuún ni nkáá yɨ́ꞌɨ́ ni̱ꞌ jín rán 
xi̱ntíín Ndiosíꞌ, jee ɨɨn 

                                                        nuún ni nkáá káꞌnú 
                                                        íyó iniꞌ-ó kúneí-ó 
                                                        kúníꞌin-ó íñɨ́-ó jín 
                                                        Cristo. 



Jee jie̱ꞌe̱ꞌ ya̱ stékútu̱ꞌún ni̱ꞌ tu̱ꞌun váꞌa Ndiosíꞌ jín 
tu̱ꞌun ya̱ kúvi ya̱ naáꞌ ya̱ njiáꞌa Jesús, jee saáva 
ntɨɨn rá ñɨvɨ nuꞌuꞌ yɨ́ꞌɨ́ ni̱ꞌ xi̱ntíín ráa, jee 

ña̱na̱ka ráa nuꞌuꞌ ne̱ nu̱u̱nꞌ 
ɨɨn ñuꞌun naní Patmos 

ya̱ káá sɨ́ɨ́n 
ma̱ꞌñú 
nteñúꞌún. 



Jee kuíntañúꞌún niniꞌ ni̱ꞌ ya̱ nstúvi nijinꞌ kájí Ta̱chi̱ꞌ Ííꞌ 
nu̱u̱nꞌ nuꞌuꞌ. Saájee niniꞌ ni̱ꞌ antivɨ́ súkún ɨɨn teyuꞌ ya̱ íñɨ́ 
nu̱u̱nꞌ tátúníꞌ jín maáréꞌ ya̱ nééꞌ re̱ꞌ teyuꞌ vá tátúníꞌ re̱ꞌ. 



Jee nteso̱ꞌo ni̱ꞌ ya̱ nkaꞌanꞌ ntáká rá nsa̱ꞌá Ndiosíꞌ rá íyó 
súkún, jín rá íyó nu̱u̱nꞌ ñuꞌun, jín rá íyó chi̱ji ñuꞌun, jín 
rá íyó chi̱ji nteñúꞌún, jee kua̱íyó rá 
íyó yukuán nkachiꞌ: Maáréꞌ ya̱ nééꞌ 
re̱ꞌ teyuꞌ tátúníꞌ re̱ꞌ, jín maáréꞌ 
ya̱ kúvi re̱ꞌ lanchi Ndiosíꞌ, . . . 



. . . jee nákuetúꞌún-ó ráa, nákuatáꞌví-ó ráa, chíñúꞌún-ó 
ráa ya̱ viiꞌ víꞌí kúñáꞌnú ráa, na̱ ka̱ꞌ níso ráa fuersáꞌ ííꞌ 
ya̱ tátúníꞌ ráa nu̱u̱nꞌ kua̱íyó kuitɨꞌ 
ne̱ vitan jín nɨ́ɨ́nkání. Nkachiꞌ ráa.



Jee niniꞌ ni̱ꞌ ñuunꞌ ííꞌ ya̱ kúvi ñuunꞌ Jerusalén jiáá. Jee 
va̱ji nkuun-u ichi antivɨ́ súkún tájí Ndiosíꞌ maa. Jee viiꞌ 
víꞌí íyó-o chi íyó túꞌva-a kuéntáꞌ kua̱ꞌ ɨɨn ñaꞌan ya̱ 
nasaꞌá ñunkúún ña maáña nu̱u̱nꞌ yɨɨ́ ña sáva tana̱ꞌá ña. 



Jee kuíre nteso̱ꞌo ni̱ꞌ ya̱ káꞌánꞌ ni̱ꞌin ɨɨn nusuyuꞌú 
nkene-e ne̱ nu̱u̱nꞌ nééꞌ Ndiosíꞌ, jee nkachiꞌ-i: ―Kune̱ꞌyá 
rán, chi vitan jee kuneeꞌ Ndiosíꞌ nteñu rá ñɨvɨ, jee 
kuneeꞌ re̱ꞌ jín ráa nɨ́ɨ́nkání, jee kuvi ráa ñɨvɨ maáréꞌ. 
Jee máá maáréꞌ kuneeꞌ jín ráa, ya̱ kuvi re̱ꞌ Ndiosíꞌ ráa. 



Saájee najiáꞌáꞌ ííꞌ vá nxi̱néꞌénꞌ re̱ꞌ nuꞌuꞌ máá maá 
ntekáꞌnú jín nute ya̱ sáꞌá-a ya̱ kutekuꞌ rá ñɨvɨ nɨ́ɨ́nkání. 
Jee máá nute kuíí xúꞌún nijia ví-i kuéntáꞌ cristal kéne-e 
teyuꞌ nu̱u̱nꞌ nééꞌ Ndiosíꞌ tátúníꞌ re̱ꞌ jín maáréꞌ ya̱ kúvi re̱ꞌ 
Lanchi Lúlí. 



Jee ñuunꞌ vá ntu̱ví jíniñúꞌún-u ya̱ kujianu̱te̱ꞌ nka̱niiꞌ ni 
yo̱o̱ꞌ maa. Chi máá nuva Ndiosíꞌ túúnꞌ nu̱u̱nꞌ-u. Jee 
maáréꞌ ya̱ kúvi re̱ꞌ Lanchi Lúlí, suvire̱ꞌ kúvi ñuꞌunꞌ ya̱ 
túúnꞌ yukuán. 



Soo ni nsáꞌ ki̱vɨ ni ɨɨn 
nantíñú ya̱ ntu íyó 
ninuꞌun yukuán, ni ñɨvɨ 
ya̱ sáꞌá-a máá tiñu 
néꞌí, ni ñɨvɨ túꞌún. 
Chisaꞌ kua̱chi ki̱vɨ rá 
ñɨvɨ ya̱ níso súví ráa 
nu̱u̱nꞌ tutuꞌ nééꞌ súví 
rá ñɨvɨ ya̱ kutekuꞌ ráa 
nɨ́ɨ́nkání jín Ndiosíꞌ. 
Tutuꞌ ya̱ kúmí maáréꞌ 
ya̱ kúvi re̱ꞌ Lanchi Lúlí.



Jee sijíchíꞌ re̱ꞌ ntáká ntenúúnꞌ ráa 
nchinúún ráa, chi ni nsáꞌ kuviꞌ 
ráa ka̱ꞌ, nkóo ka̱ꞌ tu̱nkuéká iniꞌ 
ráa, jee ni nsáꞌ kunaꞌyuꞌ ráa ka̱ꞌ, 
jee ni nsáꞌ kunoꞌo ráa ka̱ꞌ, chi ya̱ 
njia̱ꞌa rá tiñu ya̱ nnoꞌo ráa ya̱ta̱ꞌ 
―nkachiꞌ-i.



Jee ntu̱náꞌ koo ka̱ꞌ ya̱ kɨꞌɨ chi̱ji tu̱ꞌun chisónínu Ndiosíꞌ. 
Jee nu̱u̱nꞌ ñuunꞌ vá koo teyuꞌ nu̱u̱nꞌ nééꞌ Ndiosíꞌ tátúníꞌ 
re̱ꞌ jín maáréꞌ ya̱ kúvi re̱ꞌ Lanchi Lúlí Ndiosíꞌ. Jee rá 
musúꞌ re̱ꞌ kɨtíñú ráa nu̱u̱nꞌ re̱ꞌ. Jee kuniꞌ jínúunꞌ ráa 
nu̱u̱nꞌ máá maáréꞌ, jee 
kuniso súví re̱ꞌ 
yutéénꞌ ráa. 



Jee niniꞌ ni̱ꞌ kua̱íyó rá ni̱yɨ, va̱ni ya̱ kúñáꞌnú va̱ni ya̱ ntu 
kúñáꞌnú, íñɨ́ ráa ichinúúnꞌ re̱ꞌ. Jee nsa̱ꞌá re̱ꞌ ya̱ nnine 
rá tutuꞌ. Jee nsa̱ꞌá re̱ꞌ ya̱ nnine inka ka̱ꞌ tutuꞌ níso súví 
rá ñɨvɨ ya̱ kutekuꞌ ráa nɨ́ɨ́nkání jín Ndiosíꞌ. Jee nsa̱ꞌá 
náaꞌ re̱ꞌ jie̱ꞌe̱ꞌ rá ñɨvɨ sánikua̱ꞌ tiñu nsa̱ꞌá ráa 
ya̱ níso nu̱u̱nꞌ rá tutuꞌ yukuán. Jee nu̱u̱nꞌ 
ñúꞌún xéénꞌ iniꞌ nteñúꞌún yukuán 
nu̱u̱nꞌ káyúꞌ núꞌvéꞌ 
ñuꞌunꞌ nchuꞌun reꞌ̱ 
ntáká rá ñɨvɨ ya̱ ntu 
níso rá súví ráa nu̱u̱nꞌ 
tutuꞌ níso rá súví rá ñɨvɨ 
ya̱ kutekuꞌ ráa nɨ́ɨ́nkání 
jín Ndiosíꞌ.



Jee Ta̱chi̱ꞌ Ííꞌ jín rá ñɨvɨ yɨ́ꞌɨ́ nu̱u̱nꞌ Ndiosíꞌ, ya̱ 
suviráa vá kuvi kuéntáꞌ ñaꞌan ya̱ tana̱ꞌá jín Jesús. 

Jee káchíꞌ ráa: ―¡Neꞌenꞌ! 



Jee ñɨvɨ ya̱ tésóꞌo-o tu̱ꞌun re̱ꞌ yaꞌá, jee suni íyó 
kachiꞌ-i: ―¡Neꞌenꞌ! Jee ñɨvɨ ya̱ kuéntáꞌ jíchíꞌ-i nute jee 
ñúkúvi iniꞌ-i Ndiosíꞌ, jee, ¡neꞌenꞌ!, natuꞌva nu̱u̱nꞌ re̱ꞌ jee 

tɨɨn saɨn-ɨ nute koꞌo-o ya̱ sáꞌá nute vá kutekuꞌ nú 
nɨ́ɨ́nkání jín re̱ꞌ. 



60 60

’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ 
ñɨ̱vɨ́, saáva njia̱ꞌa re̱ꞌ Se̱ꞌya métúꞌún re̱ꞌ 
nkiji-i, sáva nta̱ká rá ñɨvɨ ya̱ kúneí iniꞌ 
ráa maa, jee nsáꞌ kɨ̱naanꞌ ráa, chisaꞌ 

kutekuꞌ ráa nɨ́ɨ́nkání jín re̱ꞌ. 



Romanos 3:23
Chi ntáká ñɨvɨ nsa̱ꞌá ráa kua̱chi jee saáva kújíká ráa ntu 

kénta kino̱o na̱a̱ꞌ ráa nu̱u̱nꞌ Ndiosíꞌ ya̱ viiꞌ kúñáꞌnú re̱ꞌ. 

Romanos 6:23
Chi ya̱ꞌvi ya̱ níꞌínꞌ ñɨvɨ jie̱ꞌe̱ꞌ kua̱chi ráa kúvi ya̱ naanꞌ ráa 

kuéntáꞌ jíꞌíꞌ ráa nu̱u̱nꞌ Ndiosíꞌ, soo ta̱ꞌvi̱ꞌ ya̱ síkútaꞌviꞌ Ndiosíꞌ 
ví ya̱ kutekuꞌ-ó jín re̱ꞌ nɨ́ɨ́nkání jie̱ꞌe̱ꞌ yɨ́ꞌɨ́-ó nu̱u̱nꞌ 

I̱toꞌoꞌ-ó Cristo Jesús.

Hebreos 9:27
Jee sukuán kuéntáꞌ kua̱ꞌ saá íyó va̱ji ya̱ níní kuviꞌ rá ñɨvɨ ɨɨn 

ni íchí, jee kuíre suni kiji tiñu ya̱ keꞌneꞌ Ndiosíꞌ kua̱chi. 



Efesios 2:8,9 
Chi jie̱ꞌe̱ꞌ ya̱ íyó mániꞌ iniꞌ Ndiosíꞌ néꞌyá re̱ꞌ ránoꞌó jee 

nna̱tavaꞌ re̱ꞌ ránoꞌó nu̱u̱nꞌ kua̱chi rán nsi̱káku re̱ꞌ ránoꞌó jie̱ꞌe̱ꞌ 
ya̱ kúneí iniꞌ rán Cristo, sú ntu íyó ni̱ꞌi̱nꞌ rán maa. Soo nsú 
ránoꞌó sáꞌá maa, chisaꞌ kúvi-i ta̱ꞌvi̱ꞌ nsi̱kútaꞌviꞌ Ndiosíꞌ nu̱u̱nꞌ 

rán. Jee nsú jie̱ꞌe̱ꞌ tiñu váꞌa sáꞌá-ó ví ya̱ nsi̱káku re̱ꞌ yó 
nu̱u̱nꞌ kua̱chi-ó, jee saáva ni ɨɨn-ó nkúvi kaꞌanꞌ téyɨ́ɨ́-ó ya̱ 

kúvi sikáku-ó maáó nu̱u̱nꞌ kua̱chi-ó. 

Romanos 10:9,10 
Chi retú jiáꞌayuꞌú nú jín yuꞌú nú ya̱ Jesús kúvi I̱toꞌoꞌ nú, jín 
retú ne̱ ánímaꞌ nú kúneí iniꞌ nú ya̱ Ndiosíꞌ nxi̱nátekuꞌ re̱ꞌ 

maa jee nxi̱nákóo re̱ꞌ maa nna̱tavaꞌ re̱ꞌ maa nteñu rá ni̱yɨ, 
saájee natavaꞌ Ndiosíꞌ noꞌó nu̱u̱nꞌ kua̱chi nú sikáku re̱ꞌ nó. 

Chi jín ánímaꞌ-ó kúneí iniꞌ-ó Jesús sáva siíyo Ndiosíꞌ 
kua̱chi-ó jee kino̱o na̱a̱ꞌ-ó nu̱u̱nꞌ re̱ꞌ, jee jín yuꞌú-ó jiáꞌayuꞌú-ó 

ya̱ I̱toꞌoꞌ-ó ví Jesús sáva natavaꞌ Ndiosíꞌ yó 
nu̱u̱nꞌ kua̱chi-ó nanitáꞌvíꞌ-ó. 



Juan 3:16,17 
’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ ñɨ̱vɨ́, saáva njia̱ꞌa re̱ꞌ 
Se̱ꞌya métúꞌún re̱ꞌ nkiji-i, sáva nta̱ká rá ñɨvɨ ya̱ kúneí iniꞌ ráa 

maa, jee nsáꞌ kɨ̱naanꞌ ráa, chisaꞌ kutekuꞌ ráa nɨ́ɨ́nkání jín 
re̱ꞌ. Chi nsáꞌ nta̱jí Ndiosíꞌ Se̱ꞌya re̱ꞌ iniꞌ ñɨ̱vɨ́ yaꞌá sáva sijíta 

re̱ꞌ rá ñɨvɨ ñɨ̱vɨ́, chisaꞌ nta̱jí re̱ꞌ Se̱ꞌya re̱ꞌ sáva saꞌá re̱ꞌ ya̱ 
sikáku Se̱ꞌya re̱ꞌ ráa sáva ntu síjíta re̱ꞌ ráa jie̱ꞌe̱ꞌ kua̱chi ráa. 

1 Juan 5:11-13
Jee tu̱ꞌun na̱a̱ꞌ jiáꞌa re̱ꞌ ví yaꞌá: ya̱ ntaji Ndiosíꞌ ya̱ kutekuꞌ-ó 
nɨ́ɨ́nkání jín re̱ꞌ. Jee níꞌínꞌ ñɨvɨ kutekuꞌ ráa jín re̱ꞌ jie̱ꞌe̱ꞌ yɨ́ꞌɨ́ ráa 
naꞌá Se̱ꞌya re̱ꞌ. Jee ñɨvɨ ya̱ íyó jín Se̱ꞌya Ndiosíꞌ jee tékúꞌ-u 
jín re̱ꞌ. Jee ñɨvɨ ya̱ ntu̱ví íyó jín Se̱ꞌya re̱ꞌ jee ntu tékúꞌ-u jín 

re̱ꞌ. Rá tu̱ꞌun yaꞌá ntee ni̱ꞌ nu̱u̱nꞌ ránoꞌó ya̱ kúneí iniꞌ rán 
Se̱ꞌya Ndiosíꞌ sáva kukáꞌnú na̱a̱ꞌ iniꞌ rán ya̱ ya tékúꞌ rán 

nɨ́ɨ́nkání jín re̱ꞌ. 

